
Inatsisartunut ilaasortaq 

Kattusseqatigiit Partiiat 

 

  

  

§ 36 naapertorlugu apeqqummut nr. 2010-191-imut ilinniartut pisattanik nassar-

tarnerannut tunngasumut akissut 

 

Inatsisartut suleriaasianni § 36, imm. 1 naapertorlugu 1. oktober 2010-mi Naalakkersui-

sunut ima apeqquteqarputit.  

 

Naalakkersuisut ilinniartut ingammik ilinniartunut meeralinnut ilinniariartortunut 

pigisat nassarnerannut pitsanngorsaanissamik pilersaaruteqarpat?  

 

Akissut: 

Ilinniagaqarnersiutit pillugit Namminersornerullutik Oqartussat nalunaarutaanni nr. 8-mi, 

27. marts 2008-meersumi § 60-imi, 61-imi 62-imilu allassimasutut ilinniartut pisattamin-

nik nassarsinnaatitaapput. Pisattanik nassiussineq containerit iluminni 6m
3 -

tut annertus-

susillit imaluunniit nassiussatut 6 m
3
-itut initutigisut umiarsuakkut nassiunneqarsinnaap-

put. Ilinniartut pingasunik amerlanerusunilluunniit meerallit containerinut marlunnut ani-

ngaasaliiffigineqarsinnaapput. Aalajangersagaq immikkut akuersissuteqarnissamut pe-

riarfissamik imaqanngilaq.  

 

Aallarniutigalugu oqaatigineqassaaq usinik nassiussinissaq aallaavittut ilinniartunut a-

kuersissutigineqarneq ajormat. Tamanna ilinniartut ilinniakkamik aallartitsisut ilinniartu-

nut ineqarfinni inimik pisataqareersumik innersuunneqartarnerannik pissuteqarpoq, ta-

manna Kalaallit Nunaanni ilaatigullu aamma Danmarkimi atuuppoq. Tamatuma saniati-

gut ilinniartut ingerlaqqiffiusumik ilinniarfinniittut Kalaallit Nunaatalu avataani ilinniartut 

aallartinnissamut 10.000,- kr.-inik ataasiartumik taarsigassarsisinnaapput. 

 

Ilinniartut meerallit § 60, imm. 2, pkt. 1 naapertorlugu usinik nassiussisinnaatitaaneran-

nut pissutaavoq ilinniartut meerallit allatulli ilinniagaqarnissamut periarfissinneqarnis-

saat, taamaalilluni meeraqarneq ilinniagaqarnissamut akornutaannginniassammat. Ta-

manna ilinniartunut aappalinnut namminneq inoqutigiinngorsimakkajuttartunut aamma 

atuuppoq. 

 

Qaammatit 24-t sinnerlugit sivisussusilimmik ataannartumik ilinniareernerup kingorna 

usinik nassiussisoqarsinnaaneranut tunngavigineqarpoq ilinniartut piffissap pineqartup 

ingerlanerani aallartissimasarnerat taamaattumillu kikkulluunniit pisattanik angerlaassi-

nissamut periarfissaqartinneqarnissaat naapertuussorineqarluni. 

Naalakkersuisut nassuerutigaat ilinniartoqarsinnaammat containerit pingasut angullugit 

pisariaqartitsisunik. Taamaattumik nalunaarutip qulaani taaneqartup iluarsaanneranut 

atatillugu Naalakkersuisut aalajangersakkami immikkut akuersissuteqarsinnaaneq ilan-

ngunneqassanersoq isumaliutiginiarpaat, taamaalilluni ilinniartunut aappalinnut kiisalu 

pingasunik amerlanerusunilluunniit meeralinnut containerit pingasut angullugit akiliussi-

soqarsinnaalersinniarlugu.    

 

Ikinngutinnersumik inuulluaqqusillunga 

 

 

Mimi Karlsen 

